
A existencia da fotografía dunha nai co seu bebé no arquivo da PIDE sérvelle a
Susana de Sousa Dias como punto de partida para narrar algunhas historias que 
están detrás dos mecanismos de represión política da ditadura portuguesa. A través 
da rede de memorias políticas e persoais dos fillos do militante comunista Octávio 
Pato (1925-1999), Luz Obscura reflexiona sobre o poder, a imaxe, o recordo e os 
efectos que tivo (e continúa a ter) un sistema autoritario na intimidade dunha familia.

Como xorde a idea de facer un filme sobre as crianzas de presas e presos po-
líticos? Cando entrei no arquivo da pide (Polícia Internacional e de Defesa do 
Estado) por primeira vez, unha historiadora preguntoume se pensara algunha vez 
nestas crianzas e díxome que había unha imaxe dunha delas. Funa buscar. Houbo 
varias crianzas presas, mesmo algunhas naceron no cárcere, mais até agora esta é a 
única fotografía que se coñece neste arquivo dunha crianza coa súa nai. Impresio-
noume moito esta fotografía. Non só por ser unha crianza tan pequena, sentada 
no colo da nai, mais tamén por razóns das que só fun consciente anos máis tar-
de. Trátase dunha imaxe que rompe totalmente co dispositivo de representación, 
contrariando o sistema de forzas que é a propia fotografía xudicial. É unha imaxe 
moi fráxil e ao tempo moi poderosa. Decidín ir á procura deste neno para coñecer 
a historia que hai tras esta imaxe. A miña primeira idea era facer un filme sobre 
como as crianzas de presas e presos políticos vían a situación dos seus proxenito-
res e a particularidade de teren loitado pola liberdade dun país tendo como mo-
delo o sistema político soviético que entre tanto colapsou. Mais así que comecei 
a facer o filme, comecei a deslindar a rede familiar que se atopaba por detrás dun 
único preso político. Estas persoas —tíos, tías, avós...— xa morreran, e ademais 
nin existen dende un punto de vista histórico, simplemente desapareceron ao 
pasar o tempo malia teren sido tamén vítimas da policía política. Acontece que 
ao longo da montaxe, comezaron a revelarse cunha gran forza. En certa maneira 
sentía que estaba perante unha exhumación de corpos.

Cal foi o maior desafío de falar sobre as presas e presos políticos portugueses 
logo do filme 48? 48 é sobre unha experiencia extrema e ten unha variedade de 
persoas moi ampla. O que pasa en Luz Obscura é que é un filme que se centra 
nunha especie de huis-clos, un espazo pechado en varios sentidos. Trátase dunha 
familia e é dentro da familia onde vou tratar de entender como reacciona a pide. 
Hai unha historia familiar, determinadas persoas, neste caso tres irmáns, e hai 
memorias persoais que van convocar xente que xa despareceu e non ten voz. Per-
soas das que só temos coñecemento a través dunha memoria afectiva que ilumina 
as fotografías oficiais da policía política e as trae para o presente, desmontando a 
súa aparente transparencia. Por outra banda, estou igualmente interesada, dende 
un punto de vista formal e dende un punto de vista estritamente cinematográ-
fico, en desenvolver a idea de clausura. Como é posible, por medio da materia 
cinematográfica, transmitir esta idea de clausura, que non é só a clausura familiar, 

mais que é a clausura dun réxime que implica toda unha clausura física e mental. 
Este aspecto remítenos non só á ditadura portuguesa, senón a todas as ditaduras 
e sistemas autoritarios, non só do pasado mais tamén do presente.  

En termos de discurso cinematográfico propiamente dito, que desafíos atopou 
en relación aos materiais de orixe? Como é que o cinema corresponde á necesi-
dade de tratar coas memorias fortes e fracas e coa pequena e a grande historia? 
Este filme, na súa maioría, foi filmado hai dez anos: todos os testemuños, todas 
as imaxes da quinta onde pasaban a infancia. Foi logo un filme que comezou a 
ser feito antes có meu outro filme 48. Unha das grandes dificultades que tiven na 
altura foi a de atopar o mellor dispositivo para transmitir estas memorias. Fiquei 
nun impasse, fixen primeiro 48 e logo volvín a este filme. Os materiais filmados te-
ñen, eles mesmos, unha característica de arquivo, no sentido de que son materiais 
que xa teñen dez anos. Ademais, son materiais fráxiles, xa que foron filmados en 
dvcam, un formato que nada ten que ver coas calidades dos formatos de hoxe en 
día. O traballo tivo en conta esta fraxilidade, o desgaste das imaxes de arquivo e 
as contaminacións da súa transposición para o dixital, mais tamén asentou, dende 
un punto de vista sonoro, nos ruídos máis humildes, coma o movemento dun 
corpo nunha cadeira, un suspiro, un avión que pasa. E tamén todos os ruídos que 
se oían na quinta. Foi importante para min captar algúns testemuños neste local 
que ficaron contaminados por todos os sons da natureza en pleno fulgor. Penso 
que hai unha cuestión moi importante en relación ao cinema que ten que ver co 
feito de que o cinema non é algo que se usufrutúa dende un punto de vista inte-
lectual ou emotivo; para min é fundamentalmente corporal, físico, ou sexa, unha 
aprehensión sensorial.

Que é o que máis che sorprendeu ao escoitar as historias que che contaron? 
O que máis me sorprendeu, e sobre todo logo de entrevistar eu moitas presas e 
presos políticos, foi ver como as súas fillas e fillos —que en moitos casos foron 
tamén presas e presos— tiñan a memoria á flor de pel. De socate o que se ve, o 
que acontece, é que a persoa adulta deixa de falar e emerxe a crianza. Iso para min 
foi absolutamente impresionante. Dun intre para outro, estou a ver a memoria en 
acción, coma se a experiencia da crianza na actualidade, no presente, se manifes-
tase en toda a súa potencia. Outro dos aspectos que máis me impresionou foi que 
ás veces o discurso se desagregase en imaxes. Como dar unha imaxe doutra imaxe 
que nos é dada a través das palabras?

Entrevista con Susana de Sousa procedente do pressbook do filme, dispoñible en kintop.pt/luz-obscura/.
Tradución ao galego: Cineclube Pontevedra.

ENTREVISTA CON SUSANA DE SOUSA DIAS

«O mar, o ceo, ocupan o espazo. Ao lonxe, o mar está xa oxidado pola luz escura, igual có ceo.
Tres, son tres na luz escura, na rede de lentitude.»

marguerite duras, L’Amour


